
ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆՈՒԹՅԱՆ ԱԶԳԱՅԻՆ ՌԱԶՄԱՎԱՐՈՒԹՅԱՆ ԵՎ ԴՐԱՆԻՑ ԲԽՈՂ 2020-2022 ԹԹ. ԳՈՐԾՈՂՈՒԹՅՈՒՆՆԵՐԻ ԾՐԱԳՐԻ
1. Մարդու իրավունքների պաշտպանության ազգային նոր ռազմավարության և դրանից բխող գործողությունների 2020-2022թթ. ծրագրի (այսուհետ՝ Ռազմավարական փաստաթղթեր) մշակման նախադրյալները, անհրաժեշտությունը և նպատակը.

Ռազմավարական փաստաթղթերի մշակման անհրաժեշտությունը պայմանավորված է վերջին տարիներին Հայաստանի Հանրապետության սոցիալ-իրավական կյանքում տեղի ունեցած շրջադարձային փոփոխություններով, այդ թվում՝ 2015թ. սահմանադրական փոփոխություններով, միջազգային պարտավորություններից բխող հրատապ միջոցների ձեռնարկման կարևորությամբ և, ի վերջո, 2018թ. երկրում տեղի ունեցած թավշյա, ոչ բռնի, ժողովրդական հեղափոխության արդյունքում առաջ եկած առաջնահերթություններով:

2015 թվականին տեղի ունեցած սահմանադրական փոփոխությունների արդյունքում էականորեն վերանայվեցին մարդու իրավունքների վերաբերյալ սահմանադրական կարգավորումները։ Առաջին հերթին, Սահմանադրության մեջ տարանջատվեցին մարդու և քաղաքացու հիմնական իրավունքների և ազատությունների վերաբերյալ դրույթները տնտեսական, սոցիալական, մշակութային ոլորտներում օրենսդրական երաշխիքների և պետության քաղաքականության հիմնական նպատակների կարգավորումներից (համապատասխանաբար Սահմանադրության 2-րդ և 3-րդ գլուխներ)։ 


Միաժամանակ, Սահմանադրության մեջ հստակ ամրագրում ստացան այնպիսի հիմնական իրավունքներ, ինչպիսիք են մարմնական պատիժների արգելքը (հոդված 26), կանանց և տղամարդկանց իրավահավասարությունը (հոդված 30), անձնական տվյալների պաշտպանությունը (հոդված 34), երեխայի իրավունքները (հոդված 37), պատշաճ վարչարարության իրավունքը (հոդված 50), քաղաքական ապաստանի իրավունքը (հոդված 54) և այլ իրավունքներ։ Միաժամանակ վերանայվեցին նաև արդեն իսկ ամրագրված մի շարք իրավունքների վերաբերյալ կարգավորումները։
Կարևոր նշանակություն ունեն նաև մարդու ազատ գործելու իրավունքի ամրագրումը (հոդված 39) և հիմնական իրավունքների սահմանափակումը կանոնակարգող մի շարք սկզբունքների ուղղակի սահմանումը, մասնավորապես, hամաչափության սկզբունքը (հոդված 78), որոշակիության սկզբունքը (հոդված 79), հիմնական իրավունքների և ազատությունների վերաբերյալ դրույթների էության անխախտելիությունը (հոդված 80)։

Սահմանադրական մեկ այլ կարևորագույն սկզբունք ամրագրվեց Սահմանադրության 81-րդ հոդվածի 2-րդ մասով, համաձայն որի՝ հիմնական իրավունքների և ազատությունների սահմանափակումները չեն կարող գերազանցել Հայաստանի Հանրապետության միջազգային պայմանագրերով սահմանված սահմանափակումները:
Անդրադառնալով Հայաստանի Հանրապետության միջազգային պարտավորություններին՝ հարկ է նշել, որ երկիրը վավերացրել է մարդու իրավունքների ոլորտում մի շարք միջազգային պայմանագրեր, ինչպիսիք են «Քաղաքական և քաղաքացիական իրավունքների մասին» միջազգային դաշնագիրը (ներառյալ՝ Կամընտիր արձանագրությունը), «Տնտեսական, սոցիալական և մշակութային իրավունքների մասին» միջազգային դաշնագիրը, «Խոշտանգումների և այլ դաժան, անմարդկային կամ արժանապատվությունը նվաստացնող վերաբերմունքի կամ պատժի դեմ» կոնվենցիան (ներառյալ՝ Կամընտիր արձանագրությունը), «Կանանց նկատմամբ խտրականության բոլոր ձևերի վերացման մասին» կոնվենցիան, «Երեխայի իրավունքների մասին» կոնվենցիան, «Հաշմանդամություն ունեցող անձանց իրավունքների մասին» կոնվենցիան, Մարդու իրավունքների և հիմնարար ազատությունների պաշտպանության եվրոպական կոնվենցիան և այլն։ 
Այս ոլորտում կարևոր նշանակություն ունի նաև ՀՀ և Եվրոպական միության միջև համապարփակ և ընդլայնված գործընկերության համաձայնագիրը, որի նպատակներից մեկն է ազատության, անվտանգության և արդարադատության ոլորտում համագործակցության ընդլայնումը` նպատակ ունենալով ամրապնդելու իրավունքի գերակայությունը և մարդու իրավունքների ու հիմնարար ազատությունների նկատմամբ հարգանքը։
Հաշվի առնելով մարդու իրավունքների պաշտպանության ոլորտում ՀՀ կողմից ստանձնած միջազգային պարտավորությունների կատարման հրամայականը՝ մեծ կարևորություն է ստանում ՀՀ միջազգային պայմանագրերի հիման վրա գործող մոնիթորինգային մարմինների (ՄԱԿ-ի մարդու իրավունքների խորհուրդ, Եվրոպայի խորհուրդ, Մարդու իրավունքների եվրոպական դատարան, Խոշտանգումների և անմարդկային կամ արժանապատվությունը նվաստացնող վերաբերմունքի կամ պատժի կանխարգելման եվրոպական հանձնաժողով (CPT) և այլն) հանձնարարականների արդյունավետ կատարումը և զեկույցներում բարձրացված խնդիրների հասցեագրումը։ Այս համատեքստում մեծ նշանակություն և կարևորություն ունի գործընկեր միջազգային կազմակերպությունների (այդ թվում՝ ՄԱԿ, ԵՄ, ԵԽ, ԵԱՀԿ և այլն) զեկույցներում բարձրացված խնդիրների լուծմանն ուղղված գործողությունների հստակ պլանավորումը և իրականացումը։

Ի հավելումն վերոգրյալի՝ 2018 թվականին Հայաստանի Հանրապետությունում տեղի ունեցած թավշյա, ոչ բռնի, ժողովրդական հեղափոխության արդյունքում երկրի առջև ի հայտ եկան նոր մարտահրավերներ, որոնք պետք է հաղթահարվեն մի կողմից՝ մարդու իրավունքների խախտումների համար պատասխանատվության անխուսափելիության, մյուս կողմից նաև՝ մարդու իրավունքների ու հիմնարար ազատությունների ապահովման հրամայականների պահպանմամբ: 2018թ. Հայաստանի Հանրապետությունում տեղի ունեցած ընտրությունների արդյունքում օրենսդիր և գործադիր մարմինների կազմերի փոփոխությունները և նոր իշխանության կողմից նախանշված առաջնահերթությունները պարտադրում են նաև մարդու իրավունքների ոլորտում նոր Ռազմավարական փաստաթղթերի մշակումը և ընդունումը:
Հիմնվելով վերոշարադրյալի վրա՝ Մարդու իրավունքների պաշտպանության նոր Ռազմավարական փաստաթղթերի ընդունումը նպատակաուղղված են լինելու Հայաստանի Հանրապետությունում առաջիկա 6 տարիների համար մարդու իրավունքների պաշտպանության ոլորտի քաղաքականության ձևավորմանը, ինչպես նաև առաջիկա 3 տարիների համար ոլորտի միջոցառումները մեկ միասնական փաստաթղթով սահմանելուն։ 
Ռազմավարական փաստաթղթերի հիմքում ընկած են ՀՀ Ազգային ժողովի կողմից 2019 թվականի փետրվարի 14-ին հավանություն ստացած Հայաստանի Հանրապետության կառավարության ծրագրով սահմանված գերակայությունները, համաձայն որոնց՝ կառավարության հնգամյա գործունեության մեջ առանցքային նշանակություն ունի մարդու իրավունքների պաշտպանվածությունը, մարդու ազատ ստեղծագործելու, արժանապատիվ ու երջանիկ ապրելու համար նպաստավոր պայմանների ապահովմամբ` բարեկեցության մակարդակի շարունակական բարձրացումը։ Համապատասխանաբար, Ռազմավարական փաստաթղթերի ընդունումը սահմանվել է որպես Հայաստանի Հանրապետության կառավարության 2019-2023 թվականների գործունեության միջոցառումների ծրագրի կատարումն ապահովող միջոցառում՝ ՀՀ կառավարության 2019 թվականի մայիսի 16-ի N 650-Լ որոշման 1-ին կետի 1-ին ենթակետով հաստատված ցանկի 42-րդ կետի համաձայն։
2.  Կարգավորման հարաբերությունների ներկա վիճակը և առկա խնդիրները
Ներկայումս ազգային մակարդակում Մարդու իրավունքների պաշտպանության ոլորտում պետության միասնական քաղաքականությունը սահմանվում է 2012թ. հոկտեմբերի 29-ին ՀՀ Նախագահի ՆԿ-159-Ն կարգադրությամբ հաստատված Մարդու իրավունքների պաշտպանության ազգային ռազմավարությամբ
։ Այս ռազմավարության դրույթների իրականացման համար ՀՀ կառավարության կողմից հաստատվել են 2 Գործողությունների ծրագրեր՝ 2014-2016թթ
. և 2017-2019թթ
. համար: Վերջին՝ ընթացիկ ծրագրով նախատեսված միջոցառումների իրականացման ժամկետն ավարտվում է 2019 թվականի դեկտեմբերին: Հարկ է նշել, որ Գործողությունների ծրագրերի իրականացման արդյունավետությանն առավել մանրամասն անդրադարձ կկատարվի նոր Ռազմավարության մշակման շրջանակներում:
Այլ կերպ ասած՝ անգամ 2015 թվականի հանրաքվեի միջոցով տեղի ունեցած սահմանադրական փոփոխություններից հետո, որով ընդլայնվեցին մարդու իրավունքների և հիմնարար ազատությունների պաշտպանության երաշխիքները, ինչպես նաև ամրագրվեց պետական կառավարման նոր՝ պառլամենտական կարգ և իրավական համակարգում կատարվեցին լայնածավալ փոփոխություններ, Մարդու իրավունքների պաշտպանության ազգային ռազմավարական փաստաթուղթը չհամապատասխանեցվեց սահմանադրական նոր իրողություններին և առկա իրավակարգավորումներին:
Բացի դրանից, նոր Ռազմավարական փաստաթղթերը մշակելիս հույժ կարևոր է հաշվի առնել բոլոր այն խնդիրները, բացթողումները և խոչընդոտները, որոնք բացասաբար են ազդել գործող ռազմավարության և դրանից բխող գործողությունների ծրագրերի առավելագույն թափանցիկ և մասնակցային կերպով մշակելու և արդյունավետ իրագործելու վրա: Անհրաժեշտ է հաշվի առնել, որ նախորդ գործողությունների ծրագրերում շատ դեպքերում չեն սահմանվել միջոցառումների գնահատման հստակ կառուցակարգեր և չափանիշներ, դրանք ունեցել են ընդհանուր՝ չափազանց ընդգրկուն բովանդակություն և այլն:
Ելնելով վերոգրյալից և հաշվի առնելով ՀՀ Սահմանադրության 1-3-րդ գլուխների պահանջները և ՀՀ կառավարության ծրագրով սահմանված գերակայությունները՝ ՀՀ կառավարության համար օբյեկտիվ հրամայական է մշակել մարդու իրավունքների պաշտպանության բնագավառում քաղաքականությունը ուղենշող ռազմավարական փաստաթուղթ՝ դրա իրագործմանն ուղղված հստակ միջոցառումների սահմանմամբ։ Ավելին, Կառավարությունը հանձն է առնում Ռազմավարական փաստաթղթերը մշակել իրավասու մարմինների, քաղաքացիական հասարակության կազմակերպությունների և միջազգային գործընկերների ներգրավմամբ և ակտիվ մասնակցությամբ: Այս համատեքստում, Ռազմավարական փաստաթղթերի մշակումն առավել ներառական և համընդգրկուն դարձնելու նպատակով՝ նախատեսվում է բոլոր շահագրգիռ մարմինների մասնակցությամբ կազմակերպել մի շարք քննարկումներ՝ այդ թվում նաև սեկտորալ:
3. Մարդու իրավունքների պաշտպանության նոր ազգային ռազմավարության հիմնական գերակա ուղղությունները
Մարդու իրավունքների պաշտպանության նոր ազգային ռազմավարությունը պետք է մշակվի ոլորտում առկա խնդիրների վերլուծության հիման վրա վեր հանված և Կառավարության կողմից նախանշված առավել կարևոր ուղղությունների՝ որպես գերակայություն սահմանելու և դրանց լուծմանն ուղղված քայլերը պլանավորելու միջոցով։ Այդ գերակայությունների գնահատման և սահմանման համար պետք է հաշվի առնվեն ՀՀ Սահմանադրության 1-3-րդ գլուխների պահանջները, ՀՀ կառավարության ծրագիրը, ՀՀ ստանձնած միջազգային պարտավորությունները, ՀՀ միջազգային պայմանագրերի հիման վրա գործող մարմինների (Մարդու իրավունքների եվրոպական դատարան, Եվրոպայի խորհուրդ, ՄԱԿ-ի մարդու իրավունքների խորհրդի, Խոշտանգումների և անմարդկային կամ արժանապատվությունը նվաստացնող վերաբերմունքի կամ պատժի կանխարգելման եվրոպական հանձնաժողովի (CPT) և այլն) հանձնարարականները և առաջարկությունները, պետական մարմինների, այդ թվում՝ Մարդու իրավունքների պաշտպանի զեկույցները և դիրքորոշումները, հասարակական կազմակերպությունների, քաղաքացիական հասարակության այլ ներկայացուցիչների առաջարկությունները և հանրային քննարկումների արդյունքները։
Նշված աղբյուրներից ստացված տվյալների նախնական գնահատման արդյունքներով ու առաջնորդվելով ՀՀ կառավարության ծրագրի 4.1 կետով սահմանված՝ մարդու իրավունքների պաշտպանության ոլորտի առաջնահերթություններով, առանձնացվել են հետևյալ հնարավոր գերակա ուղղությունները.   
1. Կյանքի իրավունք և խոշտանգումների արգելք, 
2. Հավասար հնարավորությունների ապահովում (բոլորի՝ օրենքի առջև հավասարություն, խտրականության բացառում, խոցելի խմբերի պաշտպանություն),
3. Դատական պաշտպանության ու արդար դատաքննության իրավունքներ,
4. Սոցիալական և տնտեսական իրավունքներ (բավարար կենսապայմանների ապահովում, որակյալ բժշկական ապահովության/ առողջապահության իրավունք, տնտեսական գործունեության ազատություն, որակյալ կրթության իրավունք, աշխատանքային ու սոցիալական իրավունքներ)։
Ռազմավարական փաստաթղթերի մշակման գործընթացը պետք է լինի առավելագույնս մասնակցային և թափանցիկ՝ հնարավորություն ընձեռելով հասարակությանն ու մասնագիտական շրջանակներին մասնակից դառնալ դրանց քննարկմանը՝ մշակման և գործողությունների իրագործման բոլոր փուլերում։
4. Ռազմավարական փաստաթղթերի առաջարկվող կառուցվածքը
ա) Ազգային ռազմավարության համար առաջարկվում է ընտրել միջազգային լավագույն փորձի ուսումնասիրության հիման վրա տեղական փորձագետների կողմից առաջարկված հետևյալ կառուցվածքը՝
1. Ներածություն

2. Ընդհանրական գնահատական նախորդ Ռազմավարության և երկու Գործողությունների ծրագրերի իրականացման արդյունավետության վերաբերյալ
3. Տեսլական/Ընդհանուր նպատակներ
4. Գերակա ուղղություններ, որոնք պետք է բխեն Կառավարության սահմանած առաջնահերթություններից՝ յուրաքանչյուր գերակա ուղղության դեպքում սահմանելով՝
ա) Իրավիճակի վերլուծություն
բ) Նպատակներ
գ) Խնդիրներ
դ) Ակնկալվող արդյունքներ
ե) Ռիսկեր
5. Մոնիթորինգի, գնահատման և հաշվետվողականության մեխանիզմներ, այդ թվում՝ մոնիթորինգի ժամանակացույց և ռազմավարության հաղորդակցության պլան:
Այսպիսի կառուցվածքը հնարավորություն կընձեռի որոշակի գնահատական տալ անցյալ 7 տարիների ընթացքում արձանագրված արդյունքներին, վերհանել միջոցառումների իրականացման բացերն ու խնդիրները և այդպիսով ուրվագծել ոլորտում առկա իրավիճակը և արձանագրել նոր Ռազմավարական փաստաթղթերի համար ելակետային տվյալները: Ավելին, նման մոտեցումը կնախանշի մարդու իրավունքների պաշտպանության ոլորտում ՀՀ կառավարության ընդհանուր տեսլականը՝ առաջիկա տարիների համար։ 
Միաժամանակ, ընդհանուր տեսլականից ելնելով՝ կսահմանվեն և մանրամասն կնկարագրվեն ոլորտի հիմնական գերակա ուղղությունները։ Յուրաքանչյուր գերակա ուղղության համար նաև կսահմանվեն առավել հստակեցված խնդիրները, նպատակները, ակնկալվող արդյունքները, տեղեկատվության աղբյուրները և ռիսկերը։ Կսահմանվեն նաև մոնիթորինգի, գնահատման և հաշվետվողականության մեխանիզմներ՝ հստակ ժամկետներով, ինչպես նաև ռազմավարության իրականացման ընթացքում հանրության հետ իրականացվելիք հաղորդակցության պլանը։
բ) Գործողությունների ծրագրի կառուցվածքը հիմնականում պետք է հետևի ՀՀ կառավարության արձանագրային որոշմամբ
 սահմանված՝ պետական եկամուտների և ծախսերի վրա ազդեցություն ունեցող ռազմավարական փաստաթղթերի մշակման, ներկայացման և հսկողության իրականացման մեթոդական հրահանգի պահանջներին՝ հաշվի առնելով միջազգային փորձագետների կողմից արված առաջարկությունները։ Մասնավորապես, նախատեսվում է Գործողությունների ծրագիրը շարադրել աղյուսակի տեսքով, որում կներառվեն հետևյալ սյունակները՝
1. Գործողության համարը,
2. Ընդհանուր նպատակը, 
3. Գործողության անվանումը,
4. Արդյունքային ցուցանիշ(ներ)ը,
5. Պատասխանատու մարմինը,
6. Համակատարող մարմինները,
7. Կատարման ժամկետը,
8. ՄԱԿ կայուն զարգացման համապատասխան նպատակի համարը, կետը, առկայության դեպքում՝ վերաբերելի այլ միջազգային պարտավորությունները,
9. Ֆինանսավորման աղբյուրը,
10. Միջազգային գործընկեր կամ ֆինանսավորող կողմ/եր/ը՝ առկայության դեպքում։
Միջոցառումները նախատեսվում է դասակարգել ըստ իրավունքների և դրանց խմբերի՝ սահմանելով բաժիններ՝ ՀՀ Սահմանադրության հոդվածներին համապատասխան։ 
5. Ռազմավարական փաստաթղթերի մշտադիտարկման, գնահատման և հաշվետվողականության մեխանիզմները, ռազմավարության հաղորդակցության պլանը 
Ռազմավարության և գործողությունների ծրագրի արդյունավետ իրականացման, մշտադիտարկման և գնահատման համար առաջարկվում է կազմավորել Համակարգող խորհուրդ, որի աշխատանքներում ներգրավված կլինեն նաև քաղաքացիական հասարակության ներկայացուցիչներ:
Կարելի է դիտարկել նաև երկրում ներկայացված միջազգային մասնագիտացված կազմակերպությունների ներգրավվածության հարցը Համակարգող խորհրդի աշխատանքներին՝ դիտորդի կարգավիճակով։ 
Համակարգող խորհրդի հիմնական նպատակը կլինի Ռազմավարական փաստաթղթերի կատարման ընթացքը համակարգելը, մշտադիտարկելը և գործողությունների կատարմանը նպաստելը: Խորհուրդը կիրականացնի Ռազմավարական փաստաթղթերի դրույթների իրականացման մշտադիտարկում՝ հրապարակելով կատարման վերաբերյալ հաշվետվություններ, կազմակերպելով հանրային քննարկումներ, ինչպես նաև պատասխանատու մարմիններին ներկայացնելով առաջարկություններ գործողությունների կատարման վերաբերյալ։ Միաժամանակ նախատեսվում է հանրային քննարկումների ու կլոր սեղանների, համաժողովների, կոնֆերանսների պարբերական իրականացում։ Նախատեսվում է նաև, որ գործադիր իշխանության ներկայացուցիչներից բացի Համակարգող խորհրդում կներգրավվեն նաև Ազգային ժողովի պատգամավորներ՝ Ռազմավարական փաստաթղթերի արդյունավետ իրականացման գործընթացում օրենսդիր մարմնի մասնակցությունն ապահովելու նպատակով: 

Դրա հետ զուգահեռ՝ առաջարկվում է խրախուսել նաև քաղաքացիական հասարակության և միջազգային կազմակերպությունների կողմից անկախ մշտադիտարկումների և գնահատումների իրականացումը:
Առանձին հարցերի համակարգման և աշխատանքի արդյունավետ կազմակերպման համար կարող են նաև ստեղծվել աշխատանքային խմբեր։

Գործողությունների ծրագրի արդյունավետ իրականացման և գնահատման նպատակով առաջարկվում է ներդնել հաշվետվությունների համակարգ, ներառյալ՝ էլեկտրոնային առցանց տիրույթում, որի միջոցով հնարավոր կլինի հընթացս համակարգել և վերահսկել գործողությունների կատարումը։ Մասնավորապես՝ առաջարկվում է ներդնել կիսամյակային և/կամ տարեկան և/կամ ավարտական հաշվետվությունների համակարգ։ Կմշակվեն և կսահմանվեն հաշվետվությունների միասնական ձևաչափեր (նաև՝ հաշվետվության էլեկտրոնային ձևաթղթեր), որոնք կներառեն նաև «Կարգավիճակ» սյունակ, ինչը հնարավորություն կտա օգտատիրոջ համար առավել մատչելի և հասկանալի դարձնել թե կոնկրետ գործողության և թե ընդհանուր առմամբ ծրագրի կատարման մակարդակը։
Միաժամանակ նախատեսվում է նաև ստեղծել միասնական համացանցային հարթակ, որտեղ կտեղադրվեն ազգային ռազմավարության և գործողությունների ծրագրի վերաբերյալ նյութերը, հնարավորություն կստեղծվի մասնակցելու հանրային քննարկումներին։

Ռազմավարության և ԳԾ-ի իրականացման արդյունքում ի սկզբանե նախատեսված և արձանագրված արդյունքների մասին հանրությունը պետք է տեղեկացվի պատշաճ, ժամանակին և մատչելի կերպով։ Այս նպատակին հասնելու համար կմշակվի և ռազմավարության մաս կկազմի հաղորդակցության պլանը, որից բխող միջոցառումներն իրենց արտացոլումը կգտնեն Գործողությունների ծրագրում։

6. Ակնկալվող արդյունքը
Ռազմավարական փաստաթղթերի ընդունման արդյունքում կստեղծվի մարդու իրավունքների պաշտպանության ոլորտի մեկ ամբողջական` համապարփակ քաղաքական փաստաղթուղթ, որը համակարգված ձևով` 
ա) կարտացոլի մարդու իրավունքների պաշտպանության ոլորտում կառավարության կողմից իրականացվող հիմնական քաղաքականությունը, 
բ) կտա թիրախային լուծումներ մարդու իրավունքների պաշտպանության տարբեր բնագավառներում առկա խնդիրներին` քաղաքականության շարունակականություն ապահովելու նպատակով,

գ) կստեղծի լրացուցիչ երաշխիքներ քաղաքացիների և հատկապես՝ խոցելի խմբերի իրավունքների պաշտպանության համար, 
դ) կբարելավի գործողությունների կատարման համակարգման, մշտադիտարկման և գնահատման ինստիտուցիոնալ համակարգը, կապահովի գործընթացի ներառականությունը և հանրային հաշվետվողականությունը:
� ՀՀ նախագահի 2012 թվականի հոկտեմբերի 29-ի ՆԿ-159   կարգադրություն


� ՀՀ կառավարության 2014 թվականի փետրվարի 27-ի N 303-Ն որոշում


� ՀՀ կառավարության 2017 թվականի մայիսի 4-ի N 483-Ն որոշում


� ՀՀ կառավարության 5 հոկտեմբերի 2017 թվականի N 42 արձանագրային որոշում

